
SALUTASI SEWAJARNYA

MUKADIMAH

Assalamualaikum warahmatullahiwabarakatuh,

Salam Sejahtera dan Salam Malaysia MADANI.

Hadirin yang saya hormati,

1. Alhamdulillah, setinggi-tinggi kesyukuran kita panjatkan ke hadrat
Allah SWT kerana dengan limpah kurnia-Nya, kita dapat bersama-
sama pada malam yang penuh bermakna ini bersempena Malam Gala
Persada MARA 2026 dan sambutan ulang tahun ke-60 penubuhan
Majlis Amanah Rakyat (MARA).

2. Pihak MARA merakamkan setinggi-tinggi penghargaan dan ucapan
terima kasih kepada YB Datuk Hajah Rubiah binti Haji Wang, Timbalan
Menteri Kemajuan Desa Dan Wilayah, Pengurusan Tertinggi KKDW
serta seluruh rakan industri dalam dan luar negara atas kesudian hadir
memeriahkan Gala Persada MARA 2026.

3. Malam ini, kita bukan sekadar meraikan satu ulang tahun, tetapi kita
mengimbau sebuah perjalanan panjang yang sarat dengan

pengorbanan, kepercayaan dan harapan rakyat.

4, Ini adalah kisah tentang bagaimana sebuah institusi yang lahir
daripada aspirasi rakyat yang telah berkembang menjadi tonggak
utama pembangunan sosioekonomi Bumiputera, yang menyentuh

jutaan kehidupan di seluruh negara.



MARA: 60 TAHUN MEMBINA LEGASI
Hadirin yang saya hormati,

10.

11.

Sejak tahun 1966, MARA telah membina satu legasi dan ekosistem
yang menyeluruh. Hari ini, MARA menguruskan lebih daripada 340
institusi pendidikan, merangkumi pelbagai peringkat daripada

pendidikan asas hingga ke pengajian tinggi dan profesional.

Sepanjang tempoh tersebut, MARA telah melahirkan lebih daripada
1.3 juta alumni, yang kini berkhidmat dalam pelbagai sektor, daripada

sektor awam, industri strategik, hingga ke pentas antarabangsa.

Dalam bidang keusahawanan pula, MARA telah membangunkan
lebih daripada 1.3 juta usahawan, dengan jumlah pembiayaan
terkumpul mencecah RM11.5 bilion, sekali gus menyumbang

kepada pertumbuhan ekonomi Bumiputera secara signifikan.

Manakala dalam sektor pelaburan, MARA melalui anak syarikat dan
instrumen pelaburannya telah menjana nilai aset sebanyak
RM5.55 bilion, yang menjadi sumber penting dalam memastikan

kelestarian kewangan institusi ini.

Ini membuktikan bahawa MARA bukan sekadar sebuah agensi
pelaksana, MARA adalah sebuah institusi pembangunan yang holistik,
yang menghubungkan pendidikan, ekonomi dan mobiliti sosial dalam

satu rantaian nilai (value chain) yang lengkap.

Lebih penting, kita tidak hanya melahirkan graduan atau usahawan.
Kita membina generasi yang mempunyai daya tahan, integriti dan

keupayaan untuk bersaing di peringkat global.

Namun, kita harus jujur, landskap hari ini jauh berbeza berbanding
enam dekad yang lalu. Dunia kini bergerak pantas, dipacu oleh
teknologi, kecerdasan buatan (Al) dan persaingan global yang

semakin sengit.



12.

13.

14.

Dalam keadaan ini, MARA tidak boleh kekal dengan pendekatan lama.
Kita mesti berani melakukan perubahan bukan sekadar

penambahbaikan, tetapi transformasi yang menyeluruh.

Justeru, MARA kini memberi tumpuan kepada Pemerkasaan TVET
berimpak tinggi selaras dengan keperluan industri, pembangunan
keusahawanan berasaskan teknologi dan nilai tinggi, pengukuhan
pelaburan strategik yang menjana pulangan mampan dan
penambahbaikan tadbir urus serta kecekapan penyampaian

perkhidmatan.

Fokus kita jelas untuk meningkatkan kebolehpasaran, menjana
pendapatan dan memastikan kelestarian MARA untuk jangka panjang.
Kita tidak mahu hanya menjadi relevan hari ini, tetapi kita mahu

memastikan MARA terus kekal relevan.

MENGHARGAI SUMBANGAN & KERJASAMA

Hadirin yang dikasihi,

15.

16.

17.

Kejayaan MARA selama ini tidak mungkin dicapai tanpa sokongan
berterusan kerajaan, komitmen warga kerja, serta kepercayaan rakan

strategik dan industri.

Saya ingin merakamkan setinggi-tinggi penghargaan kepada semua
pihak, daripada kepimpinan terdahulu, warga MARA, para pendidik,
usahawan, alumni, hinggalah kepada rakan strategik yang telah
bersama-sama membina legasi ini. Sesungguhnya, setiap kejayaan
yang kita kecapi hari ini adalah hasil daripada amanah yang dipikul

dengan penuh integriti dan tanggungjawab.

Malam ini juga adalah platform untuk kita meraikan kejayaan,

kecemerlangan dan inspirasi sama ada dalam bidang pendidikan,



18.

keusahawanan mahupun pelaburan. Mereka yang diraikan pada
malam ini adalah bukti bahawa pelaburan MARA dalam modal insan

dan pembangunan ekonomi telah membuahkan hasil yang nyata.
Saya berharap kisah kejayaan ini akan terus menjadi sumber inspirasi

kepada generasi muda Bumiputera untuk melakar kejayaan yang lebih

gemilang.

HALA TUJU MASA HADAPAN

Hadirin sekalian,

19.

20.

21.

Melangkah ke hadapan, kita perlu lebih berani dalam membuat
keputusan walaupun sukar, tetapi perlu demi masa depan. Setiap
perancangan, setiap perbelanjaan dan setiap pelaburan mesti
berlandaskan satu prinsip dan memberi impak maksimum kepada
rakyat dan negara.

Kita mahu melihat MARA menjadi sebuah institusi yang bukan sahaja
besar dari segi skala, tetapi juga tinggi dari segi impak dan
keberkesanan.

Dan yang paling utama, kita mahu memastikan bahawa amanah ini
terus dipikul dengan penuh integriti kerana MARA adalah Amanah

Rakyat.

PENUTUP

Hadirin yang dihormati,

22.

Enam puluh tahun yang lalu, MARA bermula dengan satu visi untuk
mengubah nasib bangsa. Hari ini, kita menyaksikan bagaimana visi itu

telah diterjemahkan menjadi realiti. Namun, perjalanan ini belum



selesai. Cabaran masa depan lebih besar, dan tanggungjawab kita

juga semakin berat.

23. Marilah kita bersama-sama memperkukuh tekad, menyambung legasi
dan melakar masa depan yang lebih gemilang agar MARA terus kekal
sebagai institusi yang paling dekat di hati rakyat dan paling signifikan
dalam pembangunan negara. Semoga segala usaha kita diberkati dan
dipermudahkan oleh Allah SWT.

Sekian, wabillahitaufik walhidayah,

Wassalamualaikum warahmatullahiwabarakatuh.



